
Апелляция инстанциясида 
маърузачи: судья У.Имомова


Биринчи инстанция судининг судьяси: А.Дадаханов





АНДИЖОН ВИЛОЯТ СУДИ ЖИНОЯТ ИШЛАРИ БЎЙИЧА 
СУДЛОВ ҲАЙЪАТИНИНГ
А Ж Р И М И

2023 йил декабрь ойининг 21 куни Андижон вилоят суди жиноят ишлари бўйича судлов ҳайъати вилоят суди биносида, очиқ суд мажлисида, 
раислик қилувчи: Н.Расулов, 
ҳайъат судьялари: У.Солиев, У.Имомовадан иборат таркибда, Ш.Ёқубовнинг котиблигида, прокурор Ш.Муратов, ҳимоячи Х.Обидов, судланувчи Ққққққққнинг иштирокида, жиноят ишини судланувчи Ққққққққнинг шикояти асосида апелляция тартибида кўриб чиқиб, қуйидагиларни

А Н И Қ Л А Д И:

Жиноят ишлари бўйича Шаҳрихон туман судининг 2023 йил 
26 октябрдаги ҳукмига мувофиқ:
Ққққққққ, 
1992 йил 5 апрелда Бўстон (Бўз) туманида туғилган, ўзбек, Ўзбекистон фуқароси,  маълумоти ўрта, оилали, 2 нафар фарзанди бор, судланмаган, ишламаган, Бўстон тумани, Меҳнатобод МФЙ, Равнақ кўчаси 13-уйда яшайди, иш бўйича шахсий кафиллик эҳтиёт чораси қўлланилганга
Ўзбекистон Республикаси ЖК 266-моддасининг 2-қисми билан 3 йилга транспорт воситасини бошқариш ҳуқуқидан маҳрум қилиб, 3 йил озодликдан маҳрум қилиш жазоси тайинланиб, жазони манзил- колонияларида ўташи белгиланган.
Ққққққққдан фуқаровий даъвогарнинг вакили Ж.Хурбоевга 19.012.500 сўм моддий зарар ундирилиши белгиланган.
Суднинг ҳукмига кўра, судланувчи Ққққққққ 2023 йил 16 август куни соат 1800 ларда бошқарувидаги “Ласетти” русумли 60 R 275 UA давлат белгили автомашинасини амалдаги “Йўл ҳаракати қоидалари”нинг 
3, 4, 7, 8, 53, 55, 56, 77-бандлари талабларини бузиб, бошқариш ҳуқуқини берувчи ҳужжатларсиз, Шаҳрихон тумани, Қўрғонча МФЙ ҳудудидан ўтган “Андижон-Қўқон” транспорт қатнов йўлининг Қўқон йўналиши бўйича ҳаракатланиб, Андижон йўналишига қайрилиб олиш мақсадида ҳаракатланиб, Ж.Хурбоев бошқарувидаги “SHOXRUH BIZNES PLUS” МЧЖга тегишли “Hyundai” русумли 01 510 СВА давлат белгили махсус тез ёрдам машинасини ўтказиб юбормай унинг йўналишига ҳаракатланиб ўтиб, тўқнашув содир этиб, “Hyundai” русумли автомашина йўловчиси 2023 йил 10 июлда туғилган вояга етмаган С.Мариповани ўлимига, “Hyundai” русумли 01 510 СВА давлат белгили махсус тез ёрдам машинасига 19.012.500 сўм миқдорда техник шикаст етказилишига сабаб бўлганликда айбли деб топилган.
Судланувчи Ққққққққ апелляция шикоятида, қилмишидан чин кўнгилдан пушаймонлигини, оилада ягона боқувчи эканини кўрсатиб, жазони енгиллатиб, қамоқдан озод қилишнисўраган.
Судлов ҳайъати, иш бўйича вилоят суди судьяси У.Имомованинг маърузасини, ҳимоячи Х.Обидовнинг апелляция шикоятини қаноатлантириш ҳақидаги фикрини, прокурор Ш.Муратовнинг ҳукмни ўзгаришсиз қолдириш ҳақидаги хулосасини, судланувчининг шикоятини қаноатлантириб, жазони енгиллатиш ҳақидаги музокара ҳамда охирги сўзини тинглаб, апелляция шикоятида келтирилган важларни жиноят иши ҳужжатлари билан бирга таҳлил қилиб, қуйидаги асосларга кўра, суд ҳукмини ўзгаришсиз, шикоятни қаноатлантирмасдан қолдиришни лозим топди.
Судланувчи Ққққққққнинг суд ҳукмида кўрсатилган жиноятни содир этганликдаги айби, жабрланувчи, гувоҳларнинг кўрсатувлари, суд-тиббий, транспорт изшунослик, товаршунослик экспертизалари хулосалари, ҳодиса содир бўлган жойни кўздан кечириш баённомаси, унга илова қилинган схематик чизма ва фотосуратлар, транспорт воситасининг техник ҳолатини кўздан кечириш баённомаси ва унга илова қилинган фотосуратлар ҳамда жиноят ишида тўпланган бошқа далиллар билан исботланган.
Биринчи босқич суди томонидан судланувчининг ҳаракатлари Ўзбекистон Республикаси ЖК 266-моддасининг 2-қисми билан тўғри квалификация қилинган.
Ўзбекистон Республикаси Конституциясининг 20-моддасида давлат органлари томонидан инсонга нисбатан қўлланиладиган ҳуқуқий таъсир чоралари мутаносиблик принципига асосланиши ва қонунда назарда тутилган мақсадларга эришиш учун етарли бўлиши кераклиги белгилаб қўйилган.
		Ўзбекистон Республикаси Жиноят Кодексининг 8-моддасида жиноят содир этишда айбдор бўлган шахсга нисбатан қўлланиладиган жазо ёки бошқа ҳуқуқий таъсир чораси одилона бўлиши, яъни жиноятнинг оғир-енгиллигига, айбнинг ва шахснинг ижтимоий хавфлилик даражасига мувофиқ бўлиши кераклиги, 54-моддасида суд жазо тайинлашда содир этилган жиноятнинг хусусияти ва ижтимоий хавфлилик даражасини, қилмишнинг сабабини, етказилган зарарнинг хусусияти ва миқдорини, айбдорнинг шахсини ҳамда жазони енгиллаштирувчи ва оғирлаштирувчи ҳолатларини ҳисобга олиши лозимлиги кўрсатилган.
Ўзбекистон Республикаси Олий суди Пленумининг 2023 йил 
23 июндаги “Одил судловни амалга оширишда Ўзбекистон Республикаси Конституцияси нормаларини тўғридан-тўғри қўллашнинг айрим масалалари тўғрисида”ги Қарорининг 6-бандида судлар Конституциянинг 20-моддаси талабларидан келиб чиқиб, шахсга нисбатан қўланиладиган ҳуқуқий таъсир чоралари мутаносиблик принципига асосланиши ва қонунда назарда тутилган мақсадларга эришиш учун етарли бўлиши кераклигини инобатга олишлари зарурлиги, бунда ҳуқуқбузарлик содир этишда айбдор бўлган шахсга нисбатан қўлланиладиган жазо ёки бошқа ҳуқуқий таъсир чораси одилона бўлиши, яъни ҳуқуқбузарликнинг оғир-енгиллигига, айбнинг ва шахснинг ижтимоий хавфлилик даражасига мувофиқ бўлиши кераклиги;
2006 йил 3 февралдаги “Судлар томонидан жиноят учун жазо тайинлаш амалиёти тўғрисида”ги Қарори 1-бандида жиноят учун жазо тайинлашда қонунийлик, инсонпарварлик, одиллик ва жавобгарликнинг муқаррарлиги принципига қатъий амал қилишга қаратилиши, 3-бандида Жиноят кодексининг 8, 54-моддалари мазмунига кўра, жазо адолатли бўлиши, ҳар бир ҳолатда индивидуал тайинланиши, жиноятнинг хусусияти ва ижтимоий хавфлилик даражасига, айбдорнинг шахсига, шунингдек, жазони енгиллаштирувчи ва оғирлаштирувчи ҳолатларга мувофиқ бўлиши кераклиги ҳақида тушунтиришлар берилган.
Биринчи босқич суди, Ққққққққга нисбатан юқоридаги Конституция, Қонун ва Пленум қарорлари талабларига риоя қилиб, жиноятнинг хусусияти ва ижтимоий хавфлилик даражасини, унинг шахсини, жазони енгиллаштирувчи ва оғирлаштирувчи барча ҳолатларни инобатга олган ҳолда унга нисбатан қилмишига мувофиқ муддатга содир этилган жиноят учун қонунда назарда тутилган озодликдан маҳрум қилиш ва муайян ҳуқуқдан маҳрум қилиш жазосини тайинлаш ҳамда ундан жиноят оқибатида етказилган моддий зарарни ундириш ҳақида тўғри тўхтамга келган.
Шуларга кўра, судлов ҳайъати Ққққққққга нисбатан чиқарилган суд ҳукмини бекор қилиш ва ўзгартириш учун асослар мавжуд эмас деб ҳисоблаб, ҳукмни ўзгаришсиз, апелляция шикоятини қаноатлантирмасдан қолдиришни лозим топди.
Ўзбекистон Республикаси ЖПКнинг 49713, 49717, 49726, 49731  моддаларига асосан судлов ҳайъати

А Ж Р И М   Қ И Л Д И:

Жиноят ишлари бўйича Шаҳрихон туман судининг 2023 йил 
26 октябрдаги Ққққққққга оид ҳукми ўзгаришсиз, апелляция шикояти қаноатлантирилмасдан қолдирилсин. 

Раислик қилувчи 			имзо
Ҳайъат судьялари			имзо

Ажрим нусхаси аслига тўғри,
вилоят суди судьяси		       				                 У.Имомова


Раислик қилувчи                                                                                       Н.Расулов 
                                                                                
Ҳайъат судьялари                                                                                           У.Солиев

                                                                                                                        У.Имомова
